
ХЕТӔГКАТЫ КЪОСТАЙЫ ӔМДЗӔВГӔТӔ  

АХУЫР КӔНЫНЫ МАДЗӔЛТТӔ  

БАЦӔТТӔГӔНӔН КЪОРДЫ САБИТИМӔ  

 

Слайд 2. 

Рӕвдауӕндон у ахуырады системӕйы фыццаг къӕпхӕн. Уымӕ гӕсгӕ 

хъомылгӕнджытыл ӕвӕрд ис стыр хӕс – сывӕллӕтӕм мадӕлон ӕвзагмӕ 

уарзондзинад гуырын кӕнын, ирон адӕмы культурӕмӕ сӕ фӕхӕццӕ кӕнын. 

Мадӕлон ӕвзаг базонын ӕмӕ дзы куыд бастдзинад ӕмӕ 

зонындзинӕдтӕ исыны фӕрӕзӕй пайда кӕнын у рӕвдауӕндоны 

сывӕллӕтты ахсджиагдӕр хæс.  

Слайд 3. 

Абайты Васо куыд загъта, афтӕмӕй «Ирон ӕвзаг у хъуыдыйы ӕмӕ 

ӕнкъарӕнты тӕккӕ лыстӕгдӕр ӕмӕ уӕздандӕр фӕзилӕнтӕ равдисынмӕ чи 

арӕхсы, ахӕм ӕнаипп, рӕвдз ӕмӕ коммӕгӕс хотых». 

Слайд 4. 

Мадӕлон ӕвзаг ахуыр кӕныны хъуыддаджы ахсджиаг фӕрӕзтӕй иу у 

сывӕллӕтты ныхасы рӕзтыл куыст. Сывӕллоны ныхас 6-7 азмӕ ӕмбӕлгӕ 

ӕмвӕзадмӕ куы нӕ ӕрхӕстӕг уа, уӕд уыцы фӕндаг фӕстӕдӕр 

ӕнтысджынӕй йӕ къухы нал бафтдзӕн. 

Ныхасы рӕзтыл кусгӕйӕ ӕдзынӕг хъусдард хъуамӕ цӕуа 

сывӕллӕтты лексикӕ фӕхъӕздыгдӕр кӕнынмӕ, се  взаг сын литературон 

нормӕтӕм ӕрхӕстӕг кӕнын ӕмӕ кусын сӕ ныхасы грамматикон бындурыл, 

цӕмӕй сӕ хъуыдытӕ кӕрӕдзиуыл бастӕй аив дзурой. 

Слайд 5. 

Ныхасы рӕзтыл архайыны фарстайы сӕрмагонд бынат ахсы 

сывӕллӕтты поэзиимӕ зонгӕ кӕныны ӕмӕ йӕм уарзондзинады ӕнкъарӕнтӕ 

сӕвзӕрын кӕныны куыст. Рӕвдауӕндоны сабиты ахуыр кӕнын хъӕуы 

поэтикон уацмыс ӕмбарын, зӕрдӕмӕ исын ӕмӕ йын аргъ кӕныныл. 

Ӕмӕ, кӕд скодтам поэзийы кой, сӕрмагондӕй та – ирон поэзийы кой, 

уӕд, ӕнӕмӕнг, хъуамӕ ӕрымысӕм Къостайы – нӕ литературӕйы 

бындурӕвӕрӕг ӕмӕ Ирыстоны ном, кад, зонд ӕмӕ уд. 

Слайд 6. 

Къоста… Ӕрмӕсттӕр номӕй хонынц ирон адӕм Хетӕгкаты Леуаны 

фырт Къостайы. Ирон лӕгӕн уыцы ном йӕ чысылӕй йӕ амӕлӕты бонмӕ 

вӕййы тырысайау. Ацы ном зӕгъгӕйӕ цӕстыты раз слӕууы, йӕ цард ӕгасӕй 

дӕр йӕ адӕмӕн чи радта, уыцы арфӕйаг Къостайы цардӕгас сурӕт. 

Ирыстоны сабиты рӕвдауӕндӕттӕй фӕстӕмӕ зонгӕ кӕнынц 

Къостайы ӕмдзӕвгӕтӕ ӕмӕ уацмыстимӕ. Ӕмӕ уӕдӕй фӕстӕмӕ алы ирон 

адӕймагӕн дӕр Къоста свӕййы хион. Кӕй зӕгъын ӕй хъӕуы, сывӕллӕттӕн 

цымыдисаг у йе сфӕлдыстад, уымӕн ӕмӕ йӕ алы ӕмдзӕвгӕ дӕр у ӕвдисӕн, 

Къоста сабиты куыд уарзта, куыд зӕрдиагӕй сын фыста. Зындгонд у, Къоста 

«Ирон фӕндыр» сӕрмагондӕй сывӕллӕттӕн рауадзынмӕ кӕй хъавыд, 

нывтӕ дӕр ын йӕхӕдӕг куыд скодтаид, афтӕмӕй. Уыцы хъуыддаг 

фӕстӕдӕрмӕ ӕвӕрд ӕрцыди, фӕлӕ цӕттӕ цы «Ирон фӕндыр» бакодта, уым 

кӕронӕй ӕмбырд уыдысты, сывӕллӕттӕн кӕй ныффыста, уыцы 

ӕмдзӕвгӕтӕ – «Гино», «Скъолайы лӕппу», «Кӕмӕн цы…», «Лӕгау» ӕмӕ 

иннӕтӕ. Уыцы ӕмдзӕвгӕтӕ фӕстӕдӕр рацыдысты хицӕн чиныгӕй – «Мӕ 

лӕвар Иры сывӕллӕттӕн». 

Рӕвдауӕндоны бацӕттӕгӕнӕн къорды сабиты зонгӕ кӕнынц ахӕм 

ӕмдзӕвгӕтимӕ, куыд: «Зымӕг», «Уалдзӕг», «Сӕрд», «Фӕззӕг», «Цъиу ӕмӕ 

сывӕллӕттӕ», «Кӕмӕн цы…», «Скъолайы лӕппу»; скъуыддзӕгтимӕ 

ӕмдзӕвгӕтӕй «А-лол-лой», «Ӕфсати», «Хъуыбады», «Уайдзӕф», «Балцы 

зарӕг»; фӕсномыг радзырд – баснятимӕ «Халон ӕмӕ рувас», «Бирӕгъ ӕмӕ 

хърихъупп». Ацы уацмыстӕй иутӕ лӕвӕрд ӕрцӕуынц ӕрмӕст 

байхъусынмӕ, иннӕтӕ та – зӕрдывӕрдӕй ахуыр кӕнынмӕ. Уымӕ 

нӕкӕсгӕйӕ, алы уацмысыл кусгӕйӕ архайын хъӕуы дыууӕ хӕсы сӕххӕст 

кӕныныл: 

Слайд 7. 

1. Сывӕллӕттӕн бамбарын кӕнын уацмысы сӕйраг хъуыды; 

2. Сывӕллӕттӕм сӕвзӕрын кӕнын алыхуызон ӕнкъарӕнтӕ, 

уацмысмӕ ӕргом раздахыныл архайын, байхъусынмӕ йӕм 

сразӕнгард кӕнын. 

Слайдтæ 8, 9. 

Ӕмдзӕвгӕмӕ байхъусыны размӕ сабитимӕ ӕмбӕлы саразын 

темӕимӕ баст беседӕ. Зӕгъын хъӕуы уый, ӕмӕ беседӕ у ахсджиаг 

хъомыладон-ахуырадон метод. Йӕ фӕрцы сывӕллӕтты дзырдуат 

активондӕр кӕны. Уымӕн ӕмӕ хъомылгӕнӕджы фӕрстытӕн дзуапп 

дӕтгӕйӕ сабитӕ сӕ дзырдуаты агурынц хъӕугӕ дзырдтӕ. 

Слайдтæ 10, 11. 

Иннӕ ахадгӕ ӕмӕ зынгӕ куысты хуыз у дзырдуатон куыст – 

сывӕллӕты активон дзырдуат пъланмӕ гӕсгӕ ауӕрӕх кӕнын ӕнӕзонгӕ 

кӕнӕ зынӕмбарӕн дзырдты нысаниуджытӕ базоныны руаджы. Ног дзырдты 

нысаниуӕг бацамонынӕн спайдагӕнӕн ис цӕстуынгӕ ӕрмӕгӕй, ӕмуидагон 

дзырдтӕй, синонимтӕй ӕмӕ антонимтӕй, тӕлмац кӕнынӕй, дзырдтӕй 

ӕндӕр контексты спайда кӕнынӕй. Зӕгъӕм, ӕмдзӕвгӕ «Цъиу ӕмӕ 

сывӕллӕттӕ»-йы ис рӕнхъ «… махмӕ ды хъаны цард кӕндзынӕ…». Дзырд 

«хъан»-ы нысаниуӕг сын ис бамбарын кӕнын хуымӕтӕг дзырдбӕстытӕй: 

«хорз цард», «буц цард», «ӕнӕмӕт цард». Гӕнӕн ис ӕмӕ сын бамбарын 

кӕнӕм уыцы дзырдӕн йӕ бӕлвырд нысаниуӕг ӕмӕ радзурӕм, кӕй хуыдтой 

ирон адӕммӕ «хъан». Басня «Бирӕгъ ӕмӕ хърихъупп»-ы ис ӕнӕзонгӕ ӕмӕ 

зынӕмбарӕн дзырдтӕ. Уыдонӕй иу у «фӕзӕрдӕхӕлд». Ацы дзырдӕн ис 

синоним ссарын – фӕтӕригъӕд кодта. Дзырд «тыхтона»-йӕн та ис раттӕн 

бӕлвырд тӕлмац – «насилие». Ӕмӕ афтӕ дарддӕр. 

Слайд 12. 

Ӕмдзӕвгӕтӕ зӕрдывӕрдӕй ахуыр кӕнын у сывӕллӕтты 

интеллектон, хӕрзуаг ӕмӕ эстетикон хъомылкӕнынад. 

Ӕмдзӕвгӕ ахуыр кӕнгӕйӕ, хъомылгӕнӕджы раз ӕвӕрд ис дыууӕ 

хӕсы: бакусын, цӕмӕй сабитӕ ӕмдзӕвгӕ бахъуыды кӕной ӕмӕ йӕ 

дӕргъвӕтин рӕстӕг сӕ хъуыдыйы дарой ӕмӕ архайын, цӕмӕй сывӕллӕттӕ 

ӕмдзӕвгӕ аив, зӕрдӕмӕдзӕугӕ ӕмӕ ӕнгасджынӕй дзурой. Ацы дыууӕ 

хӕсыл кусын хъӕуы ӕмрӕстӕджы. Ӕмдзӕвгӕ ахыргӕнгӕйӕ, кусын хъӕуы 

алы сабиимӕ индивидуалон хуызӕй. Уымӕн ӕмӕ иумӕ дзургӕйӕ 

лӕмӕгъдӕр сабитӕ фӕсте аззайынц. Уыйима ма ӕмхъӕлӕсӕй дзырд 

хъыгдары ӕмдзӕвгӕ аив дзурынӕн. Психологтӕ куыд зӕгъынц, афтӕмӕй 

цӕмӕй сывӕллон ӕмдзӕвгӕ бахъуыды кӕна, уый тыххӕй хъӕуы 8-10 

фӕлхатӕны. Уый хынцгӕйӕ, нӕ хъӕуы сабитӕй домын, цӕмӕй ӕмдзӕвгӕ 

иу ахуырмӕ сӕ зӕрдыл бадарой. Гӕнӕн ис, ӕмӕ ӕмдзӕвгӕ дзурой канд 

ахуырты нӕ, фӕлӕ тезгъо кӕнгӕйӕ (зӕгъӕм, ӕмдзӕвгӕтӕ «Зымӕг», 

«Уалдзӕг», «Сӕрд», «Фӕззӕг», «Цъиу ӕмӕ сывӕллӕттӕ»); хӕрӕндонмӕ 

цӕугӕйӕ («Кӕмӕн цы…»); сихорыл фӕлладуадзӕн рӕстӕг («А-лол-лай») 

ӕмӕ аф.д. 

Слайдтæ 13, 14, 15. 

Ӕмдзӕвгӕ зӕрдывӕрдӕй тагъддӕр сахуыр кӕныны иу гӕнӕн у 

мнемотехникӕ. Уацмысы мидисмӕ гӕсгӕ ӕмбӕлы бацӕттӕ кӕнын нывтӕ 

кӕнӕ та схемӕтӕ (иу ныв (схемӕ) – 1-2 рӕнхъӕн). Уыцы мнемонывтӕй 

пайда кӕнгӕйӕ, сывӕллӕттӕ хуыздӕр бамбарынц ӕмдзӕвгӕйы мидис ӕмӕ 

йӕ тагъддӕр сӕ зӕрдыл бадарынц. 

Слайд 16. 

Ныхасы рӕзтыл кусгӕйӕ, стыр ӕргом здахын хъӕуы дзырдты мырон 

культурӕмӕ, мыртӕ куыд дзурынц ӕмӕ дзырдтӕ куыд загъд ӕрцӕуынц, 

уымӕ. Ацы куысты хуызӕн дӕр Къостайы поэзи у ахъаззаг фӕрӕз, уымӕн 

ӕмӕ йе  мдзӕвгӕтӕ тынг хъӕздыг сты «кавказаг мыртӕ» кӕй хонӕм, 

уыдонӕй: «загъдкъахӕг», «зӕрдӕхъӕлдзӕг», «ӕвзыгъд», «къалати», 

«фӕцъӕх», «ӕргъӕмттӕ», «лӕджирттӕг», «мехъхъ» ӕмӕ аф.д. 

Слайдтæ 17, 18, 19. 

Ныртӕккӕйы информацион-коммуникативон технологиты дуджы 

рӕвдауӕндӕттӕ дӕр хъуамӕ рӕстӕгимӕ ӕмдзу кӕной. Уымӕ гӕсгӕ пайда 

кӕнын ӕмбӕлы нырыккон технологитӕй. Уыдонӕй иу у мобилон ӕфтуан 

«Ирон чиныг». Ам ӕмбырдгонд ӕрцыдысты ирон литературӕйы хуыздӕр 

уацмыстӕ, куыд ас адӕмӕн, афтӕ сывӕллӕттӕн фыст чи ӕрцыди, уыдон. 

Уыимӕ – Къостайы ӕмдзӕвгӕтӕ сабитӕн. Ацы информацион-

коммуникативон фӕрӕз у тынг хъӕугӕ ӕмӕ ахадгӕ. Сывӕллӕттӕ канд ног 

уацмыстимӕ нӕ зонгӕ кӕнынц, фӕлӕ ма уыимӕ хъусынц ирон драмон 

театры актерты аив ӕмӕ зӕрдӕмӕдзӕугӕ ныхас. Уыдоны раст ӕмӕ рӕсугъд 

ныхасмӕ хъусгӕйӕ сӕхӕдӕг дӕр фӕтырнынц ӕмӕ фӕцалх вӕййынц аив 

дзурыныл раст ӕмӕ рӕсугъд интонациимӕ. Уыимӕ ма ахӕм куысты хуыз сӕ 

зӕрдӕмӕ тынг цӕуы ӕмӕ сӕм тынг цымыдис кӕсы, уымӕн ӕмӕ баст у 

нырыккон технологитимӕ. 

Слайдтæ 20, 21. 

Мультфильм кӕд нӕй нырыккон технологи схонӕн, уымӕн ӕмӕ 

фыццаг мультфильмтӕ тынг раджы фӕзындысты, уӕддӕр сабитӕн у уарзон 

ирхӕфсӕн, цымыдис ӕмӕ зӕрдӕмӕдзӕугӕ. Ӕмӕ уымӕ гӕсгӕ 

хъомылгӕнджыты куысты у ахадгӕ ӕмӕ пайда фӕрӕз сабиты ныхасы 

рӕзтыл кусты. Хетӕгкаты Къостайы ӕмдзӕвгӕ «Кӕмӕн цы»-мӕ гӕсгӕ цы 

мультфильм систой, уый сывӕллӕтты зӕрдӕмӕ тынг цӕуы ӕмӕ йӕм 

кӕдфӕнды дӕр фӕкӕсынц иттӕг ӕхсызгонӕй. Уыимӕ ма ӕмдзӕвгӕ 

тагъддӕр ӕмӕ ӕнцондӕрӕй бахъуыды кӕнынц. 

Слайдтæ 22, 23, 24, 25. 

Сӕ уарзон поэты ӕмдзӕвгӕтӕ куыд зонынц ӕмӕ сӕ куыд аив 

кӕсынц, уый сабитӕ рахӕссынц се  мбӕлтты, ныййарджыты ӕмӕ 

рӕвдауӕндоны кусджыты рӕгъмӕ, цы бирӕнымӕцон бӕрӕгбӕттӕ ӕмӕ 

ирхӕвсӕн ахуыртӕ сӕм вӕййы, уырдӕм. Уыцы мадзӕлтты сывӕллӕттӕ 

тынг ӕхсызгонӕй ӕмӕ зӕрдӕргъӕвдӕй фӕархайынц ӕмӕ сӕ иууылдӕр 

райгондӕй баззайынц. 

Слайдтæ  26, 27. 

Хетӕгкаты Къостайы номыл районы ӕрвылаз ацӕуынц алыхуызон 

мадзӕлттӕ. Ӕмӕ уым дӕр нӕ сабитӕ вӕййынц разӕнгард архайджытӕ, 

бацахсынц раззаг бынӕттӕ ӕмӕ хорзӕхгонд ӕрцӕуынц кады гӕххӕттытӕй. 

Слайд 28. 

Ӕвзаг у адӕмы уд ӕмӕ зонд, йӕ кад, йӕ сӕрыстырдзинад. Махыл, 

рӕвдауӕндӕтты кусджытыл, вазыгджын хӕстӕ ӕвӕрд ис кӕстӕр фӕлтӕры 

хъомыл кӕныны хъуыддаджы. Ӕвӕллайгӕйӕ, дардмӕ не  ргъӕвгӕйӕ 

бацархайын хъӕуы махӕй алкӕмӕндӕр, цӕмӕй сабиты сахуыр кӕнӕм ирон 

ӕвзагыл хъуыды кӕнын ӕмӕ аив дзурын. Ӕрмӕст уӕд бахъахъхъӕндзыстӕм 

нӕ мадӕлон ӕвзаг, нӕ фыдӕлты хӕзнатӕ ӕмӕ нӕ рӕсугъд ӕгъдау. 

